
Skrásetingargjald, flytigóðs
- skrásetingargjald á motorakførum sum flytigóðs § 2

- lóg um skrásetingargjald á motorakførum v.m. § 23

Samandráttur:

Skatta- og avgjaldskærunevndin staðfesti avgerð hjá Akstovuni at krevja kær​ara at rinda skrásetingargjald. Avgerðin varð grundað við, at kærarin leyk ikki treytirnar fyri at fáa bilin inn sum flytigóðs, tí hann hevði fingið afturgoldið skrásetingargjald úr Danmark.

Upplýst var í málinum, at kærarin flutti til Føroya í desember mánaða 2007. Í januar 2008 fekk hann akfar, sum hann hevði við sær úr Danmark, skrásett eftir reglunum um flytigóðs.

Í apríl 2008 fekk kærarin afturrindað kr. 33.591,00 í skrásetingargjaldi úr Danmark, og vís​andi til hetta, kravdi Akstovan hann í juni 2008 at rinda kr. 28.484,00 í skráset​ing​ar​gjaldi til Føroya.

Akstovan vísti á, at lógargrundarlagið er lóg um skrásetingargjald á motorakførum og kunn​gerð nr. 15 frá 27. februar 1996 um skrásetingargjald á motorakførum sum flytigóðs.

Meginreglan í § 1 í avgjaldslógini er, at fyri øll motorakfør, sum eru skrásetingarskyldug eftir ferðslulógini, verður ásett eitt skrásetingargjald, sum er eitt virðisgjald. Gjøldini verða rindað í landskassan, samstundis sum akfarið verður skrásett.

Sambært § 23 í avgjaldslógini verður heimilað landsstýrinum við kunngerð at seta nærri regl​ur um, úr hvørjum londum og eftir hvørjum treytum motorakfør v.m. kunnu skrásetast, tá tey eru innflutt sum flytigóðs.

Landsstýrið hevur við heimild í § 23 í avgjaldslógini, í kunngerð nr. 15 frá 27. februar 1996 sett reglur um skrásetingargjald á motorakførum sum flytigóðs.

Í § 2, stk. 1 og 4 stendur:

§ 2. Tá flutt verður úr Danmark (tó ikki Grønlandi), skal motorakfarið hava verið endaliga skrásett í navni flytarans í minsta lagi í 6 mánaðir áðrenn innflutningsdagin, og flytarin skal hava verið búsettur í Danmark í minsta lagi í 1 ár áðrenn flyting til Føroya.

Stk. 4 At motorakfarið er endaliga skrásett merkir, at skylda er at gjalda og goldin eru øll gjøld sum innflutnings-, umsetnings- og skrásetingargjøld o.t. í tí landinum, tað kemur úr. Um so er, at akfarið fær annan eigara innan fyri eitt ár eftir skrásetingina her á landi, verður tað skrásetingarskyldugt og kann ikki umskrásetast, fyrr enn skrásetingargjaldið er goldið. Í nevnda 1 ára tíðarskeiði kunnu umskráseting og broytingar av tryggingartakara bert verða gjørdar við loyvi frá Toll- og Skattstovu Føroya.

Við ásetingini í § 2, stk. 1 og stk. 4, 1. petti, skilir Akstovan ásetingarnar soleiðis, at fyri at akfarið verður mett at hava verið endaliga skrásett í útlandi, so skulu øll gjøld, so sum innflutnings-, umsetnings- og skrásetingargjøld o.t. verða goldin í tí landinum, flutt verður úr, og mugu sostatt heldur ikki verða endurgoldin, um akfarið sambært § 23 í lógini og regl​unum í kunngerðini skal sleppa undan at rinda skrásetingargjald í Føroyum og harvið kunna flytast inn sum flytigóðs.

Løgtingslóg nr. 175 frá 18. desember 1992 og kunngerð nr. 15 frá 27. februar 1996 eru settar úr gildi 1. juni 2008 við løgtingslóg nr. 33 frá 19. mai 2008 um avgjøld við skrá​set​ing av motorakførum. Samstundis er heimildin at flyta inn motorakfar sum flytigóðs eisini sett úr gildi.

Akstovan vísti á, at málsviðgerin á Akstovuni spurdi áðrenn málsviðgerðina, um kærarin ætlaði at fáa endurrindað part av skrásetingargjaldinum, sum varð rindað í Danmark. Hetta noktaði kærarin fyri, sjálvt um danska SKAT í desember 2007 hevði stemplað á skráset​ing​arskjalið ”Registreringsafgift udbetalt ved eksport”.

Mannagongdin í samband við endurrindan av pørtum av danska skrásetingargjaldinum í sam​band við útflutning av bilum er tann, at SKAT ikki rindar peningin, fyrr enn tey hava fingið váttan fyri, at bilurin er skrásettur í móttøkulandinum.

Akstovan hevur avtalu við SKAT Danmark um, at í samband við skráseting av flyti​góðs​bilum, sum koma úr Danmark, spyrja tey eftirfylgjandi, um SKAT Danmark hevur endur​rindað part av skrásetingargjaldinum og um so er hvussu nógv.

Uppá fyrispurning upplýsir SKAT Danmark, at tey í januar 2008 hava endurrindað kr. 33.591,00 svarandi til 85% av áður rindaðum avgjaldi í Danmark fyri akfari. Í juni 2008 sendi Akstovan tí krav til kæraran um at rinda skrásetingargjald upp á kr. 28.484,00.

Kærarin greiddi m.a. frá, at hann, eftir at hava búð í Danmark, flutti heim til Føroya í desember 2007. Við sum flytigóðs hevði hann eitt akfar, sum hann hevði keypt sum nýggj​an í februar 2007. Bilurin kom til Føroyar um miðjan desember og bleiv sýnaður og fekk før​oyskar plátur í. januar 2008.

Áðrenn hann flutti heim, søkti hann hjá ”Told og Skat” í Danmark um at fáa endurgoldið danska skrásetingargjaldið og fekk tað játtað. Teir vildu bara fyrst fáa avrit av nýggju skrásetingarpappírunum frá Akstovuni í Føroyum. Hetta tók nakað av tíð, men eftir at hava heitt á Akstovuna nakrar ferðir blivu pappírini send, og nakað seinni bleiv danska skrá​set​ing​argjaldið útgoldið. Men síðan fekk hann bræv frá Akstovuni um, at hann hevði brotið treytirnar fyri at fáa bilin heim sum flytigóðs, og at hann skuldi gjalda skrásetingargjald innan 7 dagar.

Tá bilurin kom heim til Føroya, var kunngerð nr. 15 frá 27. februar 1996 framvegis gald​andi. Hann hevur spurt Akstovuna, hvørja grein og stykki, hann hevur brotið, men hevur enn ikki fingið svar. Hann hevur tó valt at gjalda rokningina fyri ikki at missa pláturnar á bilinum. Kærarin leggur svar frá Fíggjarmálaráðnum uppá oddagrein í Sosialinum um júst hetta evni, og sum hann heldur greitt gevur sær viðhald í, at hann ikki hevur brotið nakrar treytir í kunngerð nr. 15 frá 27. februar 1996.

Kærarin vísir á, at Akstovan vil vera við, at hann skal hava svarað noktandi uppá munn​lig​an fyrispurning frá einum málsviðgera um endurrindan av donskum skrásetingargjaldi. Hann vísir á, at hann ongantíð var á skrivstovuni og tosaði ongantíð við nakran málsvið​gera um hetta málið. Eitt foreldur hansara var til sýn við bilinum og avheintaði nýggju pláturnar, og tað er avgjørt um, at tað ongantíð fekk nakran slíkan fyrispurning.

Í flytigóðsváttanini er heldur ongin slíkur fyrispurningur. Sum Akstovan eisini vísir á, so stendur tað stemplað við stórum bókstavum á danska skrásetingarskjalinum, at hann fær endurrindað danska skrásetingargjaldið við eksport. Tað hevði tí sjálvandi verið burturvið hjá honum at nokta fyri hesum.

Avgerðin hjá Skatta- og avgjaldskærunevndini

Tá kærarin flutti til Føroyar við akfari sínum, var ll. nr. 175 frá 18. desember 1992 um skrá​setingargjald á motorakførum v.m. galdandi, og er tað við støði í hesari lóg, at málið skal viðgerast.

Sambært § 23 í skrásetingargjaldslógini verður heimilað landsstýrinum við kunngerð at seta nærri reglur um, úr hvørjum londum og eftir hvørjum treytum motorakfør v.m. kunnu skrásetast, tá tey eru innflutt sum flytigóðs.

Sambært § 2, stk. 1 í kunngerð nr. 15 frá 27. februar 1996 frá Føroya Landsstýrið um skrá​set​ingargjald á motorakførum sum flytigóðs ”skal motorakfarið hava verið endaliga skrá​sett í navni flytarans í minsta lagi í 6 mánaðir áðrenn innflutningsdagin, og flytarin skal hava verið búsettur í Danmark í minsta lagi í 1 ár áðrenn flyting til Føroya”.

Í § 2, stk. 4 verður ásett, hvat ”endaliga skrásett” merkir. Her verður sagt, at tað, at akfar hevur verið endaliga skrásett, merkir, at skylda er at gjalda, og goldin eru øll gjøld sum innflutnings-, umsetnings- og skrásetingargjøld o.t. í tí landinum, tað kemur úr.

Kærarin hevur ivaleyst goldið øll hesi gjøld, tá bilur hansara varð skrásettur í Danmark og lýkur tí sum útgangsstøði treytirnar fyri at fáa bilin innfluttan sum flytigóðs. Men við tað, at kærarin hevur fingið endurrindað skrásetingargjald í Danmark í samband við, at hann flytur bilin til Føroya, kann spurningur setast við, um talan tá er um akfar, um hvørt tað kann sigast, at skylda er at gjalda, og øll gjøld eru goldin í Danmark.

Skatta- og avgjaldskærunevndin metir, at tað ber ikki til at siga, at skylda er at gjalda, og øll gjøld eru goldin, tá kærarin hevur fingið skrásetingargjald endurrindað og tekur soleiðis undir við Akstovuni í, at akfarið tí ikki lýkur treytirnar fyri at verða viðgjørt sum flytigóðs.

Viðmerkjast skal í hesum sambandi, at hóast skjal fyriliggur í málinum, sum sigur, at skrá​setingargjaldið verður endurgoldið úr Danmark, verður tað mett at vera rætt av Akstovuni at loyva akfarinum at verða skrásett eftir reglunum um flytigóðs, um viðkomandi váttar, at skrá​setingargjaldið ikki verður endurgoldið úr Danmark. Hetta havandi í huga, at manna​gongdin er tann, at skrásetingargjald verður ikki afturrindað úr Danmark, fyrr enn akfarið er skrásett her á landi.

Nakað annað er so, at tað ivaleyst hevði verið betri, um Akstovan fekk skrivliga váttan frá við​komandi um, at skrásetingargjaldið ikki varð endurgoldið úr Danmark.

Akstovan og kærarin eru ikki á einum máli um, hvat er upplýst í samband við skráseting av akfarinum, og tað ber ikki til hjá nevndini at taka dagar ímillum, hvat er sagt og ikki. Tí ber heldur ikki til at koma til ta niðurstøðu, at Akstovan við at skráseta bilin eftir flyti​góðs​reglunum hevur givið kæraranum ein forvæntning um, at onki skuldi gjaldast, um hann fekk skrásetingargjaldið endurrindað úr Danmark.

Her skal viðmerkjast, at hóast kærarin ikki sjálvur hevur verið á Akstovuni eftir plátunum, so verður tað, sum tann, sum hann hevur givið fulltrú til at avheinta pláturnar vegna seg, hevur fingið upplýst, mett sum kærarin sjálvur hevur fingið tað at vita.

Skatta- og avgjaldskærunevndin avgjørdi at staðfesta avgerðina hjá Akstovuni at krevja kæraran at rinda skrásetingargjald. Avgerðin verður grundað við, at kærarin lýk​ur ikki treytirnar fyri at fáa bilin inn sum flytigóðs, tí hann hevur fingið aftur​gold​ið skrásetingargjald úr Danmark.

